
XUSTIFICACIÓN 

O plan lector consiste nun conxunto de estratexias e actividades para o fomento da lectura 
de aí que a súa finalidade sexa conseguir que o noso alumnado se aproxime dun xeito lúdico 
ao mundo da lectura, de tal forma que lle permita comprender os coñecementos, investigar 
sobre eles, desenvolver o pensamento crítico e, como resultado, lle proporcione a capacidade 
de transmitir o que aprenderon. Sempre partindo dunha aprendizaxe cooperativa e o traballo 
en equipo. 

 

OBXECTIVOS 

a) Xerais 

• Fomentar o hábito da lectura. 
• Desenvolver a competencia lectora. 
• Educar no uso crítico da información.  
• Promover o uso da biblioteca. 

b) Do centro e do profesorado 

• Potenciar un estilo docente que ofreza recursos alternativos. 
• Integrar a lectura no desenvolvemento das clases 
• Facilitar o acceso igualitario aos recursos culturais. 
• Achegar distintos soportes documentais. 

c) Do alumnado 

• Descubrir a lingua escrita como medio de comunicación, información e gozo. 
• Escoitar e comprender a lectura en voz alta de textos en diferentes linguas. 
• Considerar a lectura como fonte de pracer e de aprendizaxe compartida. 

d) Das familias: 

• Fomentar o uso da biblioteca como espazo de documentación e formación. 
• Favorecer modelos de bos lectores que contribúan a estimular a lectura.  
• Implicarse na participación das actividades vinculadas á lectura levadas a cabo no 

centro. 

 

ESPAZOS DE LECTURA 

a) Biblioteca escolar 

A biblioteca escolar é un recurso imprescindible para formar ao noso alumnado na consulta 
e na selección das diversas informacións, así como na formación do autocoñecemento. 
Pretendemos que sexa un espazo para o achegamento á lectura de textos literarios e 
informativos, en formato impreso, audiovisual ou multimedia, que sirva para que adquiran o 
hábito lector. 

A biblioteca é ademais un punto de encontro entre o alumnado, profesorado e as familias, 
onde se facilita a comunicación, a creatividade, as aprendizaxes, o traballo colaborativo e os 
intercambios culturais. 

Por último, para que o funcionamento desta sexa o axeitado resulta imprescindible a 
existencia de responsables deste recurso, polo que o equipo directivo asignou esta tarefa a 
tres profesoras. Os seus horarios aparecen reflectido no ANEXO 1. 

Os horarios de uso da biblioteca reflíctense no ANEXO 2. 

b) Biblioteca de aula 

Entendemos a aula como un espazo imprescindible no que á lectura se refire. É por iso que 
dentro das aulas de Educación Infantil e Primaria se organiza unha pequena biblioteca con 
libros escollidos polo propio alumnado. 

A creación destas bibliotecas de aula é un dos elementos fundamentais para un achegamento 
dinámico e eficaz da rapazada aos libros: a presenza física e a proximidade dos libros 
favorece o seu aprecio como obxectos, o primeiro paso para prender o desexo de entrar en 
contacto con eles. 

c) Hora de ler 

Ese "tempo para a lectura" contemplado pola administración pública galega na normativa 
curricular desde 2007, constitúe unha experiencia de eficiencia xa contrastada que consiste 
en dedicar unha hora diaria á lectura en todos os niveis de Infantil e primaria.  

Esta iniciativa constitúe unha fermosa rutina na aula onde cada quen elixe libremente o 
formato, a lingua e o contido da súa lectura. 

d) Bibliopatios 

Habilítanse una serie de espazos coa idea de sacar a biblioteca fóra das aulas, como unha 
opción para dedicar á lectura ese tempo de descanso dos recreos e dos momentos libres no 
horario de comedor. 

Nestes espazos hai lotes de libros que tratan múltiples temáticas e o alumnado aproveita para 
achegarse ao mundo da lectura de xeito individual (ou colectivo), considerando esta 
actividade como un tempo de ocio. Deste xeito integramos a lectura como un xogo máis para 
o alumnado, lonxe do ambiente máis formal da aula. 

Para manter o interese do alumnado renóvase periodicamente o catálogo de obras ofertadas. 

e) Nas casas: “Mochilas viaxeiras” 

Para fomentar o desenvolvemento do hábito lector en toda a familia e que este sexa motivo 
de unión e achegamento entre os distintos membros que a conforman, establécense as 
“Mochilas viaxeiras”. 

A mochila, que funciona como un préstamo bibliotecario dunha semana, contén una serie de 
libros destinados a afinar a súa sensibilidade e a estimular a súa imaxinación. En concreto, 
está composta por catro obras (un libro adaptado ao nivel, aos gustos e aos intereses do 
alumnado correspondente, outro en inglés, outro de carácter informativo e, por último, un libro 
inclusivo) e un caderno onde as familias reflectirán a súa experiencia.  

f) Club de lectura 

Dende hai anos en Secundaria vén funcionando o club de lectura “Subela”, pero neste curso 
2022/2023 abrimos este espazo ao alumnado de primaria que se suma cheo de ilusión. 

Debido ao grande interese mostrado polo alumnado realizouse un desdobramento en catro 
grupos: de 2º ciclo de primaria, de 3º ciclo de primaria, e na ESO de manga e de narración.  

En canto ao calendario, os distintos clubs altérnanse ao longo das semanas de tal xeito que 
todos teñan polo menos unha reunión ao mes: os de secundaria teñen lugar no tempo do 
mediodía dos martes (de 15:20 a 16:00) e en primaria aprovéitanse os recreos dos venres. 

 

RECURSOS HUMANOS 

Todo o profesorado que oferta lecturas dentro da súa programación de aula, as coordinadoras 
dos diferentes clubs de lectura e todo o equipo de biblioteca que asesora e/ou axuda a 
seleccionar lecturas por pracer e confeccionar mochilas viaxeiras, fai recomendacións para 
os períodos vacacionais, etc. 

 

ACTIVIDADES 

a) Educación Infantil e primaria: 

“PREVIO Á LECTURA 

• Achegamento ao libro como obxecto material 

Trátase de aproveitar todo o que nos pode ofrecer o libro antes de proceder á súa lectura, 
que comprende desde a percepción sensorial (follealo comprobando a calidade e a textura 
da capa e o papel das páxinas, as ilustracións, as cores empregadas, etc.) ata a información 
que se nos presenta no exterior (título, autor, ilustracións, etc.), artellando unha conversa 
sobre esas cuestións e outras relacionadas, tales como: que lles suxire o título do libro?; 
vendo a portada, de que pensan que tratará?; se a ilustración da portada é axeitada ao título, 
etc. Trátase en definitiva de espertar o seu interese, acrecentar o desexo de ler, e de coñecer 
o que o libro nos ofrece. 

 

TIPOS DE LECTURA 

• Lectura en gran grupo 

Todo o alumnado le o mesmo texto para traballar a lectura en voz alta e a atención no 

seguimento desta. Para esta actividade propóñense textos diversos, tanto na tipoloxía como 

na temática. 

• Lectura por parellas 

Cada parella selecciona un libro da biblioteca de aula (ou do centro) e xestiona a actividade, 

é dicir, deciden como fan a lectura e a distribución dos roles.  

• Lectura silenciosa individual 

Cada alumna/o elixe un libro da biblioteca de aula (ou do centro), en función do seu nivel e 

preferencias, para ler durante un tempo. 

• Lectura comprensiva 

En primeiro lugar, preséntanselles diversos tipos de texto para que realicen unha lectura 

individual. A continuación deben responder unha serie de preguntas, practicando estratexias 

de procura de información (a estrutura do texto, as palabras clave, subliñado das ideas 

principais…) e elaborando as repostas con oracións completas e ben estruturadas, 

respectando o uso das maiúsculas e os signos de puntuación. 

• Recitado 

Traballaranse diferentes textos líricos (poemas, adiviñas, trabalinguas…) para que os 

memoricen e sexan quen de recitalos. 

• “A hora do conto” 

Contarlles historias aos nenos e nenas é un dos medios máis eficaces para propiciar o seu 
achegamento aos libros e debe ser unha das actividades que teña un tempo privilexiado na 
clase. Así, en educación infantil o máis aconsellable a institucionalización dun espazo diario 
ao que denominaremos “A hora do conto”. 
Un conto máis que lelo é preferible contalo de viva voz. A razón disto está en que así, ademais 

de adaptar doadamente a súa linguaxe, acompáñase dunha serie de recursos expresivos que 

axudan en gran medida ao proceso de comunicación. Para conseguilo cómpre crear un clima 

axeitado mediante una ambientación e con actividades previas que o contextualicen. Por 

último é imprescindible unha boa selección de contos, que deben adecuarse á idade, non 

conter situacións moi complexas nin dificultades léxicas. 

Por outra banda, a/o docente pode lerlles diferentes tipos de texto, aproveitando 

conmemoracións, proxectos ou actividades levadas a cabo no centro. 

O obxectivo é traballar a atención e mostrar un modelo lector correcto destacando a 

entoación, a fluidez do discurso, a necesidade das pausas… Ocasionalmente, a lectura pode 

ir acompañada de soporte visual. Cando non se empregue este tipo de apoio pode pedírselles 

que plasmen nun debuxo o que comprenderon e como o imaxinaron. 

• Conversas sobre os contidos do libro 

Aínda que pode facerse a partir de calquera libro, os de narracións son os máis axeitados 
para esta actividade. Nunha historia sempre hai uns personaxes que actúan dun determinado 
xeito, que se relacionan entre eles, que viven diferentes aventuras… E resulta evidente que 
podemos aproveitar esas historias para comentar as súas formas de actuar, para valorar as 
diferentes formas de ser e comparar as súas actuacións coa realidade cotiá dos nenos/as. 
Trátase, en definitiva, de aproveitar os diferentes centros de interese que a historia poida 
motivar. 

• Representación de sinxelas dramatizacións 

Na dramatización hai xa unha base, un fío argumental, que os actores se ven na obriga de 
respectar e que é a que lle vai dando sentido á representación, aínda que as interpretacións 
concretas dos personaxes sexan improvisadas. 

Presentaranse textos dramatizados / dialogados para que, por quendas, en pequeno grupo, 
cadaquén lea un personaxe. Repetirase en función do número de personaxes do texto para 
que todos fagan a lectura dramatizada. Como colofón, ao rematar todos, sairán a representar 
a historia improvisando, baseándose no que leron. 

• Utilización dun teatro de marionetas ou monicreques 

A representación dunha sinxela historia a través dos monicreques provoca na rapazada a 
necesidade dun distanciamento e dunha reflexión que están na base mesma da aprendizaxe 
de todo proceso creativo. 

 

CREACIÓN 

• Reconstrución dalgunhas historias do libro 

Consiste na reconstrución material, por parte do alumnado, de contos que antes leron ou 
escoitaron. Para iso, o docente debe fotocopiar previamente o texto ou imaxes dese conto, 
facendo con el o seguinte: dividir cada conto en varias partes, pegando cada unha delas nun 
folio, eses folios distribúense entre o alumnado ao chou. Cada quen terá que iniciar a busca, 
dentro da clase, dos que teñen as partes que completan o seu conto. Cando as teñan 
localizadas procederán a colocalas secuenciadas, para poder ler o conto dun xeito completo 
e ordenado. 

• Xogos coas palabras para crear poesía 

Pódese botar man de múltiples actividades como dicir palabras que rimen con outra elixida 
previamente; crear parellas de versos rimados, coa posibilidade de xogar co absurdo e co 
humor; a partir dunha palabra dada, provocar a aparición de palabras que garden algún tipo 
de asociación coa dada ou que veñan suxeridas por ela (sinónimos, contrarios, da mesma 
familia léxica, etc.); realizar comparacións a partir dalgunhas das asociacións libres da 
actividade anterior; construír cadeas de palabras de acordo cun criterio determinado... 

• Creación de historias a partir dun título determinado 

Un título pode ser a chispa que bote a andar a creatividade. Cómpre ter un repertorio de 
títulos axeitados e crear un ambiente estimulante para que calquera diante do título se lance 
a imaxinar por tras do que esa frase suxire. 

• Produción de historias a partir dun inicio dado 

O alumnado debe continuar a darlle forma a unha historia comezada. 

• Elaboración de historias a partir de dúas palabras motivadoras (Binomio Fantástico) 

Na clase o procedemento ten que ter un certo aire teatral. Dous nenos ou nenas da clase din 
ou escriben cadansúa palabra, por separado. Logo todos establecen con esas palabras as 
asociacións (lóxicas ou non) que desexen. Teremos así un repertorio de frases que poden 
ser xeradoras de distintas historias.  

Este exercicio pode realizarse tamén a través dunha ilustración suxerida ou de diversas 
imaxes secuenciadas. Deste procedemento hai un amplo abano de variantes. Trátase, en 
esencia, de contar cun conxunto de tarxetas, en cada unha das cales hai unha imaxe. Dese 
conxunto de imaxes extráense algunhas e colócanse secuenciadas. Esta secuenciación 
provoca, de inmediato a invención dunha historia. 

As variantes poden ser moitas. As tarxetas poden ser escollidas dun xeito deliberado ou ao 
chou. Poden ser varias tarxetas cun mesmo protagonista ou non. O relato pode ser inventado 
por unha soa persoa ou pode ser un conto colectivo no que cada un vai retomando, a partir 
da súa tarxeta o fío da historia que outro iniciou. 

• Creación a partir dunha obra de arte 

En relación coa área de Educación plástica e visual, pódese expoñer algún cadro famoso e 

que cada discente elabore un conto/poema...relacionado con este. 

• Que pasaría se? 

O procedemento é sinxelo. Trátase de establecer un condicional insólito e suxestivo, como 
por exemplo: que pasaría se unha mañá espertases e vises que ías na túa cama voando por 
riba do mar?, que pasaría se de repente o sol desaparece?, que pasaría se…? O repertorio 
de posibilidades, como se pode comprobar é infinito. 

• Despois da palabra “FIN” 

Todos os contos teñen un remate, xeralmente pechado, que sinala a conclusión. Pero 
podemos xogar a imaxinar que é o que hai despois dese final, facéndonos preguntas e 
espertando a creatividade para escoller outro final diferente ou ben continuar a historia. 

• Invención de contos colectivos 

O máis usual é o método dos encadeamentos, de maneira que o conto é iniciado por alguén 
(pode ser o mesmo docente) que formula unha situación inicial motivadora e logo vai sendo 
continuado, secuencia a secuencia, por diversos nenos e nenas.  

Pódese construír entre todos, achegando diferentes opcións para cada secuencia, de 
maneira que resulte máis satisfactoria ou buscarlle diferentes finais ata que estea 
completamente rematado. 

A finalidade é fomentar a súa creatividade e a rapidez mental. 

• Elaboración a partir de modelos 

A partir de exemplos de textos en diferentes formatos (cómics, poemas, contos...) o alumnado 

ha de crear textos similares adoptando as características propias do formato seleccionado. 

• Creación de contos ou historias libres 

Aquí teñen a posibilidade de expresarse libremente dende o comezo. 

• Elaboración dun texto teatral 

Recoméndase a elaboración do texto ao longo dos primeiros trimestres para poder 

representalo cara a final de curso. 

• Recomendacións 

O alumnado escribe recensións nas que fan recomendacións de libros. 

• Fichas de lectura 

Unha vez elaborado un modelo de ficha de lectura, o alumando ha de completar unha ficha 

por cada libro que lea. A finalidade desta actividade é valorar a capacidade lectora, a fluidez 

e a comprensión. 

• Elaboración dun xornal de aula o longo de todo o curso.  

A través desta actividade o alumnado traballa as diferentes seccións que ten o xornal, as 

partes da noticia e elaborará noticias para cada sección. Posteriormente pódense imprimir e 

ter un lugar de exposición na entrada. 

• Taboleiros de anuncios/invitacións 

Neste caso o alumnado ha de ser capaz de crear unha invitación a calquera tipo de evento 

(o seu aniversario, unha festa, algunha actividade concreta...) ou promocionar obxectos, 

lugares, etc. 

• Cartas 

Redacción de cartas de carácter formal, dirixidas a unha personalidade destacada ou unha 

figura institucional. 

• Elaboración de programas de radio 

Pódense realizar diferentes programas nos máis variados formatos (concursos, entrevistas, 

informativos...) ou ben con motivo das conmemoracións que se prestan ao seu emprego ou 

ben de temática libre (por exemplo, no 2º ciclo de primaria levan a cabo un programa de 

contos de risa, “Galichistes”). 

• Realización de ilustracións  

Logo da lectura do conto para toda a clase, cada un dos nenos/as escolle a escena que máis 
lle gustou ou que máis o motivou e cóntaa a través da expresión plástica.  

As técnicas que se poden empregar son moi variadas e cada unha delas constituirá unha 
actividade diferente: desde o máis simple debuxo ata pintura con ceras, acuarelas, témperas 
ou diferentes modalidades de collage. 

ORALIDADE 

• Debates 

Nos que o docente actúa como mediador e o alumnado expón as súas ideas, inquedanzas, 

dúbidas... 

 

OUTRAS ACTIVIDADES 

• Resumos/esquemas 

Como parte das técnicas de estudo eficaces, o alumnado debe facer resumos e esquemas 

de textos, fundamentalmente no traballos por proxectos nas áreas de ciencias (naturais e 

sociais). 

• Ditados 

Promóvese o gusto polos ditados empregando temáticas de interese para o alumnado. 

 

PREMIOS E CONCURSOS 

• Creación do carné do bo lector. Todo o alumnado terá un carné no que irá anotando 

os libros que vai lendo de forma voluntaria. Ao chegar a un número determinado 

entregaríaselle un “premio ao lector” (libro, adhesivos, marcapáxinas...). 

• Concurso de relatos. 

• Concurso de poemas. 

 

b) Educación Secundaria: 

PUNTO DE PARTIDA 

A situación en Educación Secundaria é moi irregular: fronte ás materias da rama de Letras e 
Humanidades que dedican unha parte importante do seu tempo á lectura en distintos formatos 
e modalidades, as materias do ámbito científico-matemático e do ámbito artístico e deportivo 
practicamente non lle dan cabida a esta. 

Así, os departamentos de Castelán, Galego, Inglés e Xeografía e Historia fan un uso 
continuado da lectura co uso no desenvolvemento da clase de textos de diversa índole 
relacionados co contido da materia (prensa, textos históricos, textos literarios ou mesmo 
textos xurídicos). Á vez, propóñense obras de lecturas, tanto de carácter obrigatorio como 
voluntario, que representan unha porcentaxe da nota final.  
Botan man de lecturas breves nas aulas os departamentos de Bioloxía (notas de prensa de 

corte científico), Física (textos científicos de divulgación), Francés (textos de creación propia 

ou letra de cancións) e Orientación (textos para desenvolver as competencias básicas). 

Por último, unicamente se empregan os textos ocasionalmente e a modo instrumental nos 

departamentos de Educación Física, Educación Plástica e Visual, Matemáticas, Música, 

Relixión e Tecnoloxía.  

INCONVENIENTES 

A principal dificultade coa que se atopan os docentes para favorecer a lectura é a falta de 

tempo: os currículos son moi amplos e, para poder asumilos, a abordaxe dos contidos debe 

ser de xeito moi directo e breve. O tempo resulta necesario para a selección dos textos, a 

adaptación destes aos distintos niveis e para a súa implementación nas aulas mediante 

metodoloxías participativas de carácter lúdico (xincanas, xogos de pistas, debates, etc.) que 

promovan o interese do alumnado pola lectura. 

Tamén se poñen de manifesto os problemas de coordinación entre as materias, pois malia a 

ter contidos comúns non coinciden no momento da súa temporalización nas aulas e remátase 

por repetir información e mesmo dinámicas. 

A isto súmase ademais a provisionalidade de parte do profesorado (docentes de Lingua 

inglesa, de Matemáticas, de Xeografía e Historia) que dificulta a planificación a longo prazo. 

Por outra banda, cómpre sinalar a problemática referida aos espazos que existe no centro: 

non hai suficientes aulas e, de feito, houbo que eliminar aulas de materia (como a de música) 

ou facer un uso compartido doutras (a de informática é á súa vez aula de referencia de 2ºESO 

B, ou a de tecnoloxía e plástica que se empregan para diferentes desdobres), así como 

reducir o tamaño da biblioteca, que se dividiu para crear unha nova aula. 

Finalmente, a propia actitude do alumnado cara á lectura non é especialmente positiva, pois 

entenden esta como un traballo máis, que lles resta tempo de ocio, de descanso ou mesmo 

de estudo. Reverter esa situación é fundamental de cara a un bo funcionamento do plan lector 

e á creación dun hábito de lectura pracenteiro. 

 

VANTAXES 

Malia este panorama tan pouco proactivo, o conxunto do profesorado mostra interese en 

mellorar a situación. Ademais, a condición de plurilingüe do centro tamén é unha vantaxe pois 

diversifica a oferta de lectura. 

Por outra banda, o centro conta cunha biblioteca moi ben dotada tanto en acondicionamento 

(diferentes tipos de mesas e cadeiras, sofás, coxíns, etc.) como en fondos e, dende hai moitos 

anos, está en funcionamento un club de lectura que atrae a alumnado de diferentes niveis e 

con intereses variados (manga, narrativa, teatro...).  

 

PROPOSTAS DE MELLORA: ACTIVIDADES PREVISTAS 

Así, para reverter esta situación propóñense as seguintes medidas: 

• Unificar lecturas de tal xeito que un mesmo título dea xogo para máis dunha materia. 

Combinando por exemplo historia e lingua; plástica e inglés; castelán e música, etc. 

• Propoñer dende biblioteca lecturas mensuais relativas a unha materia concreta (das 

que non se traballan na aula, como Economía, Educación Física, Educación Plástica 

e Visual, Matemática, Música ou Tecnoloxía) e realizar xincanas relativas a estas 

durante os recreos.  

• Promover debates a partir de diferentes lecturas sobre as conmemoracións que se 

secundan no centro (violencia de xénero, día dos namorados, día da muller, día do 

orgullo lgtbiq+...). 

• Montar espectáculos audiovisuais como teatro, curtametraxes, etc. a partir de 

adaptación de textos literarios seleccionados. 

• Constituír un Club de lectura de ciencias. 

Por último, practicamente todas as actividades propostas nos niveis educativos previos 

(infantil e primaria) poden poñerse en marcha tamén en secundaria se existe vontade por 

parte do profesorado. 

 
DINAMIZACIÓN DA BIBLIOTECA ESCOLAR 

a) Automatización e organización da colección 

Con motivo do cambio de plataforma de dixitalización dos fondos da biblioteca ao longo 
deste curso (de Meiga a Koha) estamos aínda en proceso de revisión. 

Fisicamente, a colocación dos fondos na biblioteca responde aos seguintes criterios:  

• Por nivel académico: distinguimos lecturas de infantil, lecturas de primaria e lecturas 
de secundaria e adultos. Dentro destes establécese a separación por linguas (galego, 
castelán e inglés) e estes, a súa vez, en xéneros (poesía, teatro, narrativa). 

• Por formatos: existe un apartado específico de manga e outro de banda deseñada. 
• Por temáticas: o que coñecemos por biblioteca informativa, onde se agrupan os textos 

referidos a diferentes materias concretas (música, ciencia, historia...) ou contidos tanto 
xenéricos (igualdade, emocións, saúde, biografías, medo...) como específicos 
(piratas, dinosauros, mitoloxía, planetas...). 

• As novidades teñen un expositor propio á entrada da biblioteca.  

A biblioteca conta ademais con ordenadores e un espazo reservado para xogos.  

A disposición da biblioteca pode consultarse no ANEXO 3. 

b) Provisión de recursos 

En canto aos fondos dos que dispón a biblioteca, contamos coa porcentaxe do orzamento 
que achega o centro e coa axuda do PLAMBE, así como coa asignación que se concede ao 
Club de lectura, que nesta ocasión ascende a 1300 euros.  

c) Servizos bibliotecarios básicos 

A biblioteca oferta lecturas (recomendadas polos diferentes departamentos didácticos ou por 
pracer), fontes de información impresas e dixitais, e mesmo orais se temos en conta que o 
profesorado de garda axuda ao alumnado coas súas tarefas e buscas. Tamén é un lugar 
onde poder facer uso das TIC (ordenadores, pantalla dixital) e onde relacionarse socialmente 
nos recunchos de xogo.  

O espazo físico da biblioteca é un recurso máis á hora de dar clases, posto que se poden 
usar os seus fondos e medios. Ademais o equipo de biblioteca está ao servizo de toda a 
comunidade educativa se necesita asesoramento, información ou axuda para traballar en, ou 
desde, a biblioteca con todo o que esta oferta. 

d) Préstamo de material 

Na biblioteca hai dispoñibles tres carpetas para rexistrar/retirar material: préstamo de aula e 
préstamo individual de primaria ou secundaria. 

Tanto para retirar como para devolver un exemplar da biblioteca, é importante que se anote 
sempre no libro de rexistro correspondente (ben no de aula, ben no individual).  

Todos os libros están ordenados alfabeticamente polo apelido do autor 

Ademais os de Primaria tamén están ordenados por cores, segundo sexa o nivel educativo 
ao que van dirixidos e os de Secundaria por lingua e xénero literario. Para facilitar a busca en 
cada estante están dispostas etiquetas de letras e cores en primaria e de lingua e xénero, en 
secundaria. 

No caso do préstamo individual, o alumnado de primaria debe colocar no lugar do libro unha 
vez o retire un marcapáxinas persoal. Así, á hora de devolvelo, saberá onde estaba colocado. 
Unha vez devolto o libro, pode retirar o marcapáxinas do estante.  

Dende o equipo de biblioteca facilitóuselles o modelo e o alumnado personalizouno ao seu 
gusto con debuxos, textos ou mesmo adhesivos). Os marcapáxinas de cada grupo están 
dispoñibles na biblioteca organizados en botes. 

Os libros do xénero narrativo están organizados por ciclos a partir do seguinte código de 
cores: 

• educación infantil 3 anos: rosa 

• educación infantil 4 anos: azul 

• educación infantil 5 anos: branco 

• 1º ciclo: vermello 

• 2º ciclo: verde 

• 3º ciclo: amarelo 

Por outra banda, como xa indicou previamente, os libros informativos/inclusivos están 
organizados en diferentes estantes segundo a súa temática e, a maiores, existen outros 
pequenos espazos reservados para diferentes formatos como letra pautada, pictogramas, 
adiviña, lendas, contos clásicos, poesía, cómic ou manga. 

No caso de préstamo de aula, os titores e o resto do profesorado, anotará no libro 
correspondente os volumes que desexe, para formar a súa biblioteca de aula. 

e) Actividades dende biblioteca 

Dende o equipo da biblioteca propóñense diferentes actividades para dinamizar o seu uso:  

• Formación de usuarios 

Nas primeiras semanas do curso, o alumnado ira pasando pola biblioteca, preferiblemente 

acompañado polo titor, para coñecer o seu funcionamento, o sistema de préstamo, a zona de 

lecturas recomendadas e novidades, as normas de uso, etc. A persoa responsable da 

biblioteca coordinará este labor e organizará unha actividade (escape room / caza do tesouro) 

para que o alumnado coñeza os aspectos básicos do funcionamento da biblioteca. 

• Conmemoracións de días sinalados 

Mediante exposicións e xogos teranse en conta as distintas recomendacións de celebración 

ao longo do curso tales como o Día do Libro, o Día das Bibliotecas, o Día da Muller, o Día da 

Paz, o Samaín, o Entroido... 

• Concursos literarios 

• Encontros con mulleres 

Aproveitando a existencia no centro dunha radio escolar, realizaremos entrevistas a distintas 

mulleres do concello. 

• Acompañamento lector 

Proponse recuperar os acompañamentos, onde o alumnado de cursos superiores actúe como 

guía-lector do de cursos máis baixos: cada guía poderá lerlle a un ou dous pequenos un texto 

(conto, poema, adiviña...) en certos recreos ao mes, ou ao trimestre. A relación entre distintos 

niveis sempre resulta moi beneficiosa para todo o alumnado e se esta está relacionada coa 

lectura o beneficio é dobre. 

• Encontros con escritores 

Sempre que sexa posible trataremos de achegar os autores aos lectores ben con visitas “in 

situ” ou ben por medios dixitais (videoconferencia, chat...). 

 
AVALIACIÓN 

a) Avaliación do proxecto 

Valorarase o cumprimento dos obxectivos e a receptividade da comunidade educativa ás 

actividades desenvolvidas en cada curso. Verase se foron efectivas e, en función dos 

resultados, elaborarase o Plan do próximo curso. 

b) Avaliación do alumnado 

Os criterios de avaliación están deseñados en torno á lectura e á expresión oral e escrita. No 

referente á lectura tense en conta a comprensión, e dentro desta valórase a comprensión 

literal (localiza datos e informacións que están explícitas no texto), interpretativa (analiza e 

sintetiza a información do texto e fai deducións e hipóteses/inferencias sobre esta) e crítica 

ou profunda (é capaz de valorar a información distinguindo o que é certo do que non, o que 

é xusto ou inxusto... segundo os seus coñecementos previos). 

• Amosar iniciativa e interese pola lectura 

Valorarase a progresiva autonomía para ler e usar as fontes que proporciona a biblioteca da 

escola e internet. Ademais terase en conta o número de libros lidos polo alumnado e o 

progresivo grao de dificultade destes. É dicir, farase un seguimento da evolución dos índices 

de lectura no centro. 

• Coñecer a biblioteca do centro 

Valórase que coñeza os distintos espazos da biblioteca, os materiais que pode atopar en cada 

un deles e a diferenza entre eles. 

• Empregar as bibliotecas de aula e de centro con certa autonomía 

Valórase que sexan quen de localizar a información que precisan de acordo coas súas 

necesidades, así como o respecto polas normas de uso e a colaboración no bo funcionamento 

da biblioteca. 

• Ler progresivamente de forma expresiva 

Preténdese constatar a capacidade de ler comprensivamente (primeiro en voz alta e logo en 

lectura silenciosa) textos variados con seguridade, fluidez e precisión, evitando supresións, 

omisións, intercambios... 

• Comprender textos orais  

Valórase a comprensión de diferentes textos (contos, noticias, informacións...) lidos ou 

contados por outros, extraendo o sentido global da mensaxe, especialmente o 

recoñecemento das ideas principais e secundarias e a habilidade de seleccionar información 

para un fin. 

• Localizar e comprender información explícita  

Compróbase se o alumnado é capaz de localizar datos directos en textos escritos en soporte 

papel ou dixital. 

• Comprender textos escritos  

Compróbase se o alumnado diferencia as ideas principais das secundarias; se identifica a 

estrutura do texto (carta, noticia, texto expositivo...)e a súa finalidade; se é quen de facer 

interpretacións, hipóteses, predicións e conclusións durante e despois da lectura; e se é 

capaz de estruturar as ideas principais facendo un resumo. 

• Interpretar as ideas contidas nos textos, integrándoas nos seus propios esquemas 
de coñecemento 

Compróbase se o alumnado establece relacións entre os coñecementos previos e a súas 

experiencias e a información dos textos (escritos tanto en formato impreso como multimedia); 

se é quen de formular xuízos persoais, distinguir o que é certo do que é falso, xusto do 

inxusto... criticando e argumentando razoadamente a información. 

• Producir textos orais coherentes e organizados 

Valórase a coherencia de ideas, feitos, opinións... e a súa secuenciación e organización. 

• Producir textos escritos coherentes e estruturados 

Valorarase que o alumnado sexa quen de expresarse por escrito en progresión de cohesión 

e de coherencia seguindo os pasos da produción textual (planificación, textualización, revisión 

e presentación) e empregando soportes de papel e dixitais.  

• Localizar información explícita en textos  

Analízase a capacidade do alumnado para localizar e extraer a información de textos escritos 

de soportes variados (webs, libros, carteis, prensa, enciclopedias...) discernindo a 

información principal da secundaria, identificando a estrutura do texto, a finalidade... e 

aplicando despois esta información a contextos apropiados. 

ANEXO 1 

Horario das responsables da Biblioteca 

 

 
 

LUNS MARTES MÉRCORES XOVES VENRES 

9:30-10:30 
 

BEA    BEA 

10:30-11:30 
 

 BEA  BEA  

11:30-12:00 
 

     

12:00-12:50 
 

     

12:50-14:20 
 

     

14:20-15:10 
 

BEA     

15:10-16:00 
 

     

 

 

 LUNS MARTES MÉRCORES XOVES VENRES 

9:30-10:20 
 

     

10:20-11:10 
 

     

11:10-11:30 
 

 AMELIA AMELIA AMELIA AMELIA 

11:30-12:20 
 

   AMELIA AMELIA 

12:20-13:10 
    

AMELIA 
REBECA 

13:10-13:30 
 

REBECA REBECA REBECA REBECA  

13:30-14:20 
 

     

14:20-15:10 

ANEXO 2 

Horario de uso da Biblioteca 

 

 
 

LUNS MARTES MÉRCORES XOVES VENRES 

9:30-10:30 
 

ESO ESO ESO ESO ESO 

10:30-11:30 
 

ESO ESO ESO ESO ESO 

11:30-12:00 
 

     

12:00-12:50 
2ºA 5 ANOS 3º 

PROXECTO 

COMPENTENCIAL 
5ºA 

12:50-14:20 
 

     

14:20-15:10 
 

4ºB 4ºA 5 ANOS 1ºB 1ºA 

15:10-16:00 
 

2ºB 6ºA 6ºB RELIXIÓN 5ºB 

ANEXO 3 

Plano da Biblioteca 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
 
 
Ilustración da portada de David Pintor, extraída do blog  “Soy bibliotecario” 
 (https://soybibliotecario.blogspot.com/2016/04/ilustraciones-fomentar-lectura.html) 


